
ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 
ᐃᓕᓐᓂᐊᓂᕐᒥᒃ ᑭᒡᒐᑐᕐᑏᑦ ᑏᓯᒻᐱᕆ 09 – 12, 2019 | ᒪᓐᑐᕆᐊᓪ 

ᑲᑎᕕᒃ ᐃᓕᓴᕐᓂᓕᕆᓂᖅ ᑭᒡᒐᑐᕐᑕᐅᓛᕐᑐᖅ ᐊᖓᔪᕐᖄᒧᑦ ᐊᒻᒪᓗ ᑲᔪᓯᒃᑫᔨᒧᑦ ᐃᓄᐃᑦ ᓇᒻᒥᓂᖅ 
ᐊᐅᓚᑦᓯᒍᓐᓇᓂᕐᒧᑦ ᑲᑎᒪᓂᖃᕐᑎᓗᒋᑦ. ᑖᓐᓇ ᓄᐃᑕᐅᓯᒪᔪᖅ ᒪᑭᕝᕕᒃ ᑯᐊᐳᕇᓴᒃᑯᓄᑦ ᑎᒥᐅᔪᓕᒫᑦ 
ᑲᑎᒪᓂᖃᕐᑎᓗᒋᑦ ᓯᑉᑎᒻᐱᕆ 2019-ᖑᑎᓪᓗᒍ. 
ᑲᑎᖕᖓᔩᑦ ᑐᓂᔭᐅᓛᕐᑐᑦ ᐃᓄᐃᑦ ᓇᒻᒥᓂᖅ ᐊᐅᓚᑦᓯᓂᕐᒧᑦ ᑐᕌᒐᖏᓐᓂᒃ, ᐊᖏᓂᕐᓴᒥᒃ ᕿᒥᕐᕈᔭᐅᓂᐅᓲᓂᒃ 
ᓄᓇᕕᒻᒥ ᐱᕙᓪᓕᐊᔪᓂᒃ. 
ᒪᑯᐊ ᑎᒥᐅᔪᐃᑦ ᑭᒡᒐᑐᓛᕐᑐᑦ: ᑲᑎᕕᒃ ᓄᓇᓕᓕᒫᑦ ᑲᕙᒪᖓᑦ, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ, ᓄᓇᕕᒻᒥ ᓄᓇᒥ 
ᑎᒍᒥᐊᕐᑏᑦ ᑲᑐᑦᔨᖃᑎᒌᓪᓕᖓ. ᐊᕙᑕᖅ ᐱᐅᓯᑐᖃᓕᕆᕕᒃ, ᑲᑎᕕᒃ ᐃᓕᓴᕐᓂᓕᕆᓂᖅ ᐊᒻᒪᓗ ᐃᓚᒌᓴᖅ. 

ᐃᓕᓐᓂᐊᓂᕐᒥᒃ ᑭᒡᒐᑐᕐᑏᑦ ᐅᖃᐅᑎᔭᐅᔪᕕᓃᑦ ᐃᓕᓐᓂᐊᓂᕐᒥᒃ ᖃᐅᔨᓴᕐᑏᑦ ᖃᐅᔨᓴᕐᓂᖃᓛᕐᓂᖏᓐᓂᒃ 
ᐃᓕᓴᕐᓂᓕᕆᓂᐅᑉ ᐃᓕᓐᓂᐊᑎᑦᓯᒍᓯᒋᓲᖏᓐᓂᒃ ᐊᒻᒪᓗ ᐊᑐᓲᖏᓐᓂᒃ ᐱᐅᓯᐅᒦᒐᓱᐊᕐᓂᑯᑦ ᓄᓇᕕᒻᒥᐅᑦ 
ᐃᓕᓐᓂᐊᑎᖏᓐᓂᒃ ᐊᓂᒎᑎᑎᑦᓯᒐᓱᐊᕐᓱᑎᑦ. ᑏᓯᒻᐱᕆ 13, 2019-ᖑᑎᓪᓗᒍ ᐃᓕᓐᓂᐊᓂᕐᒥᒃ ᑭᒡᒐᑐᕐᑏᑦ 
ᑎᓕᔨᓯᒪᔪᑦ ᒪᕐᕉᓂᒃ ᖃᐅᔨᓴᕐᑏᓂᒃ ᐃᓚᐅᕕᓕᓐᓂᒃ Chaire-réseau de recherche sur la jeunesse du 
Québec-ᑯᓄᑦ ᑲᔪᓯᑎᑕᐅᖁᔨᑦᓱᑎᒃ ᖃᐅᔨᓴᕐᓂᐅᔪᒥᒃ.  
ᖃᐅᔨᓴᕐᓂᐅᑉ ᑐᕌᒐᖏᑦ ᓄᐃᑕᐅᔪᕕᓂᖅ ᑯᐯᒃᑯᑦ ᐃᓕᓐᓂᐊᑎᓂᒃ ᓴᐳᒻᒥᔨᖏᑦᑕ ᑐᓴᕐᑎᓯᐅᑎᖓᒍᑦ “ᓈᒪᓈᕐᑐᒥᒃ 
ᐱᐅᔪᒥᒃ ᐃᓕᓐᓂᐊᑎᑕᐅᑦᓯᐊᖁᓪᓗᒋᑦ ᓄᓇᕕᒻᒥ ᐃᓄᐃᑦ ᐃᓗᕐᖁᓯᖏᓐᓂᒃ ᒪᓕᓪᓗᑎᒃ”. 
ᖃᐅᔨᓴᕐᓂᖅ ᖃᐅᔨᑎᑦᓯᒍᑎᖏᓪᓗ ᐊᑑᑎᓚᖓᔪᑦ ᒪᑯᓂᖓ: 

o ᑲᑎᕕᒃ ᐃᓕᓴᕐᓂᓕᕆᓂᕐᒥᒃ ᐃᑲᔪᕐᓯᓚᖓᔪᖅ ᓈᒻᒪᓈᕐᑐᒥᒃ ᐱᐅᔪᒥᒃ ᐃᓕᓐᓂᐊᑎᑦᓯᒍᑎᓂᒃ ᐱᒍᑦᔨᓂᕐᒥᒃ 
ᑯᐯᒃ ᑕᕐᕋᖏᓐᓃᑐᓕᒫᓂᒃ 55 ᓇᑉᐸᖓᑕ ᑕᕐᕌᖓᓂ (ᐃᓚᐅᖕᖏᑎᓪᓗᒋᑦ ᐊᓪᓓᑦ ᓄᓇᓕᖏᑦ 
ᒍᐊᑉᒪᑰᔅᑎᒥᐅᑦ); 

ᐃᓕᓐᓂᐊᓂᕐᒥᒃ ᖃᐅᔨᓴᕐᑏᑦ ᒪᕐᕈᐃᓕᖓᔪᒥᒃ ᑲᒪᒋᔭᖃᓚᖓᔪᑦ. ᓯᕗᓪᓕᐹᖓ ᐊᑑᑎᓛᕐᓂᐊᑐᖅ ᔫᓂ 2021-
ᖑᓕᑐᐊᕐᐸᑦ ᐊᒻᒪᓗ ᒪᑯᓂᖓ ᑲᒪᒋᔭᖃᓚᖓᑦᓱᓂ: 

o ᕿᒥᕐᕈᓗᓂ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ ᐃᓕᓐᓂᐊᑎᑦᓯᒍᓯᖏᓐᓂᒃ ᐊᒻᒪᓗ ᐊᑐᓲᖏᓐᓂᒃ ᑯᐯᒃᑯᑦ 
ᐃᓕᓐᓂᐊᑎᑦᓯᒍᓯᖏᑦᑕ ᐱᑐᑦᓯᒪᒻᒪᖔᑕ ᑲᒪᓪᓗᑎᓗ; 

o ᐊᓪᓚᖁᑎᒨᔭᕐᓗᒋᑦ ᑲᔪᓯᑎᑕᐅᓂᖏᑦ ᐃᓕᓐᓂᐊᑎᑦᓯᒍᓯᖏᑦ ᐊᑦᔨᒌᖕᖏᑐᓂ ᓄᓇᓕᓐᓂ ᐊᒻᒪᓗ 
ᐱᑐᑦᓯᒪᒻᒪᖔᑕ ᑯᐯᒃᑯᓗ; 

o ᐊᓪᓚᖁᑎᒨᔦᓃᑦ ᑲᔪᓯᑎᑕᐅᓂᖏᑦ (ᐊᖏᕐᑕᐅᒍᑎᖏᑦ, ᐃᓕᓐᓂᐊᑎᓂᒃ ᑲᒪᓂᖅ, ᐱᔭᕇᒍᓯᕐᑕᐅᒐᓱᐊᕐᓃᑦ, 
ᐊᓯᖏᓪᓗ.); 

o ᕿᒥᕐᕈᓂᖃᕐᓗᑎᒃ ᖃᓄᖅ ᐃᓕᓐᓂᐊᓲᖑᒻᒪᖔᑕ ᐱᔭᕇᒍᓯᕐᑕᐅᒐᓱᐊᕐᓂᒧᑦ ᐊᒻᒪᓗ ᕿᒥᕐᕈᓗᒋᑦ 
ᐊᑦᔨᐸᓱᒌᒻᒪᖔᑕ ᑯᐯᒃ-ᒥ ᐃᓕᓐᓂᐊᑕᐅᓲᓄᑦ. 

ᖃᐅᔨᓴᕐᓂᐅᑉ ᐊᐅᓚᑦᓯᔨᖓ ᓱᑯᐃᔦᓂᕐᒥᒃ ᐃᓕᓐᓂᐊᑎᑦᓯᔨᒻᒪᕆᐅᑉ ᓯᓪᕓᖕ ᐳᕐᑕᐅᖕ ᓯᐊᕐᐳᕈᒃ 
ᐃᓕᓐᓂᐊᕕᕐᔪᐊᖓᓂᒃ ᐱᓯᒪᔪᖅ, ᐃᑲᔪᕐᑕᐅᓱᓂ ᐃᓕᓐᓂᐊᑎᑦᓯᔨᒻᒪᕆᒻᒧᑦ ᕕᕆᑎᕆᒃ ᑏᓱᓅᒧᑦ ᑯᐯᒃ 
ᐃᓕᓐᓂᐊᕕᕐᔪᐊᖓᓂ ᐱᓯᒪᔪᖅ ᕆᒨᕐᑮᒥ.  

ᐊᖏᖃᑎᒌᓐᓃᑦ ᑭᖑᓂᖓᓂ, ᑯᐯᒃᑯᑦ ᐃᓕᓐᓂᐊᓂᓕᕆᓂᒃᑯᑦ ᒥᓂᔅᑕᐅᕕᖓᑕ ᑐᕐᖃᑕᕐᕕᖓ ᐊᖏᕐᑐᕕᓂᖅ 
ᑮᓇᐅᔭᕐᑑᑎᑦᓭᑦ ᑐᕌᒐᖏᑦ ᓄᑕᐅᓯᓕᕐᑐᑕᐅᔪᑦᓴᐅᓂᖏᓐᓂᒃ ᑲᑎᕕᒃ ᐃᓕᓴᕐᓂᓕᕆᓂᒃᑯᓂ. ᐃᓗᓕᖃᕐᑎᓗᒋᑦ 
ᑮᓇᐅᔭᖃᕐᑎᓯᓗᑎᒃ ᐊᒥᓱᓄᑦ ᐃᓂᐅᔪᓄᑦ ᑐᕌᕐᑐᓂᒃ ᐃᑲᔪᕐᓯᐅᑎᐅᓂᐊᕐᓗᑎᒃ ᐃᓕᓐᓂᐊᑏᑦ ᐊᑐᕋᑦᓴᖏᓐᓄᑦ 
ᓴᐳᒻᒥᔭᐅᖁᓪᓗᒋᑦ ᐊᒻᒪᓗ ᖃᓄᐃᖕᖏᓯᐊᓂᖏᓐᓄᑦ.  
ᑮᓇᐅᔭᕐᑑᑏᑦ ᐊᖏᕈᑎᐅᓯᒪᔪᑦ ᒪᓕᒐᖏᑦ ᓯᑕᒪᓄᑦ ᐊᕐᕌᒍᓅᓕᖓᔪᑦ (2019-2020 ᑎᑭᓪᓗᒍ 2022-2023) 
ᑮᓇᐅᔭᖃᕐᑎᑕᐅᓃᑦ ᒪᑯᓂᖓ ᐃᓗᓕᓖᑦ, ᖃᑦᓯᐅᓚᕆᓐᓂᖏᑦ ᓇᓗᓀᕐᑕᐅᓯᒪᖕᖏᓱᑎᒃ: ᖃᕆᑕᐅᔭᒃᑯᑦ 
ᑕᑯᔭᒐᖃᕐᑎᓯᕕᖓ ᐳᕐᑐᓯᒋᐊᕐᑕᐅᔪᖅ, ᐱᖓᓱᓂᒃ ᐊᑦᔨᒌᖕᖏᑐᓂᒃ ᐱᓇᓱᑦᑎᑖᕐᓂᖅ ᓯᑕᒪᐅᔪᖕᖏᒐᕐᑐᓂᒃ 
ᐱᔪᓐᓇᐅᑎᓕᓐᓂᒃ ᐊᒻᒪᓗ ᐱᒍᑦᔨᔪᓂᒃ ᐃᓕᓐᓂᐊᑎᓄᑦ ᐱᓪᓗᑯᒋᐊᓕᒻᒥᒃ ᐃᓕᓴᕐᑕᐅᕆᐊᓕᓐᓄᑦ, ᐱᓇᓱᒐᕐᒥᒃ 
ᓄᐃᑦᓯᓂᖅ ᐊᑕᐅᓯᕐᒥᒃ ᐃᓕᓐᓂᐊᑎᑦᓯᔨᒥᒃ ᐃᓇᖐᕐᑌᔨᑦᓴᐅᔪᒥᒃ ᐃᓕᓐᓂᐊᕕᓐᓂ ᐊᑐᓂ, ᐊᒻᒪᓗ 



ᑮᓇᐅᔭᖃᕐᑎᑕᐅᑦᓱᑕ ᐃᑲᔪᕐᓯᒍᑎᓂᒃ ᐃᓕᓐᓂᐊᕖᑦ ᐊᓂᒎᑎᑦᓯᐊᖁᓪᓗᒋᑦ, ᐃᓗᕐᖁᓯᕐᒥᒃ ᓱᖃᑦᓯᓂᐅᔪᓄᑦ ᐊᒻᒪᓗ 
ᓱᖃᑦᓯᐅᑎᑦᓴᒋᐊᓪᓚᓄᑦ ᐳᕐᑐᓂᕐᓴᒥ ᐃᓕᓐᓂᐊᑎᓄᑦ. 
ᑲᑎᕕᒃ ᐃᓕᓴᕐᓂᓕᕆᓂᖅ ᐊᐅᓚᒍᓐᓇᖃᑦᑕᓯᒪᔪᖅ ᑮᓇᐅᔭᕐᑑᑎᓂᒃ ᒪᓕᒐᖃᖕᖏᑲᓗᐊᕐᓱᑎᒃ ᔫᓂ 30, 2014-ᒥᒃ 
ᐱᒋᐊᕐᓱᓂ, ᑮᓇᐅᔭᕐᑑᑏᑦ ᒪᓕᒐᖏᑦ ᐱᔭᕇᓕᕐᓂᒪᑕ. 

ᑭᒡᒐᑐᕐᑏᑦ ᑐᓴᕐᑎᑕᐅᔪᕕᓃᑦ ᐸᕐᓇᓯᒪᐅᑏᑦ ᒥᑦᓵᓄᑦ. ᕿᒥᕐᕈᑐᕕᓃᑦ ᑐᓴᕐᑎᓯᒍᑎᓂᒃ ᓄᐃᑕᐅᔪᕕᓂᕐᓂᒃ, 
ᑐᕌᒍᑎᓂᒃ ᑐᓴᕐᑎᓯᖃᑦᑕᓗᑎᒃ ᐊᒻᒪᓗ ᑮᓇᐅᔭᕐᑑᑏᑦ ᐸᕐᓀᒍᑎᖏᑦ ᐋᕐᕿᓯᒪᒍᓯᖏᓐᓂᒃ ᐃᓂᓪᓚᑎᕆᐅᑎᓂ.  
2016-2023 ᐸᕐᓇᓯᒪᐅᑎ ᑎᓕᔭᐅᓯᒪᔪᖅ ᐃᓕᓐᓂᐊᓂᕐᒥᒃ ᑭᒡᒐᑐᕐᑎᖏᓐᓄᑦ ᒫᑦᔨ 2017-ᒥᒃ. 
ᐋᕐᕿᓱᕐᑕᐅᓯᒪᔪᖅ ᓯᑕᒣᓕᖓᔪᒥᒃ: 

o ᐸᕐᓇᓯᒪᐅᑎᐅᑉ ᑐᕌᒐᖓ 1: ᓲᖑᓰᒋᐊᕐᓂᖅ ᐃᓄᐃᑦ ᐱᕐᕈᓯᖏᓐᓂᒃ, ᐅᖃᐅᓯᖏᓐᓂᒃ ᐊᒻᒪᓗ 
ᐃᓗᕐᖁᓯᖏᓐᓂᒃ  

o ᐸᕐᓇᓯᒪᐅᑎᐅᑉ ᑐᕌᒐᖓ 2: ᑲᑎᕕᒃ ᐃᓕᓴᕐᓂᓕᕆᓂᒃᑯᑦ ᑎᒥᐅᔫᓗᓂ ᐃᓄᓐᓂᒃ ᐱᓇᓱᑦᑎᖃᑦᓯᐊᓗᓂ 
ᐱᒍᑦᔨᕕᐅᓗᓂᓗ ᐃᓄᓐᓄᑦ 

o ᐸᕐᓇᓯᒪᐅᑎᐅᑉ ᑐᕌᒐᖓ 3: ᐃᓕᓐᓂᐊᑏᑦ ᐱᐅᔪᒥᒃ ᓈᒻᒪᑐᒥᓪᓗ ᐃᓕᓐᓂᐊᕈᑎᑦᓴᖃᕐᑎᓯᐊᕐᓗᒋᑦ ᐊᒻᒪᓗ 
ᖃᓄᐃᖕᖏᓯᐊᕐᓂᒥᒃ 

o ᐸᕐᓇᓯᒪᐅᑎᐅᑉ ᑐᕌᒐᖓ 4: ᐱᓇᓱᐊᖃᑎᖃᕐᓗᓂ ᐃᓄᐃᑦ ᓄᓇᓕᖏᓐᓂᒃ ᐊᒻᒪᓗ ᐊᓯᖏᓐᓂᒃ ᑎᒥᐅᔪᓂᒃ 
ᐃᓄᖁᑎᕗᑦ, ᐱᕕᒋᒋᐊᓕᕗᑦ ᐊᒻᒪᓗ ᓄᓇᓕᕗᑦ ᓲᖑᓯᒋᐊᖁᓪᓗᒋᑦ 

ᑭᒡᒐᑐᕐᑏᑦ ᑕᑯᓐᓇᑎᑕᐅᔪᕕᓃᑦ ᑕᑯᓐᓇᕋᑦᓴᓂᒃ ᐃᓕᓐᓂᐊᕈᑎᑦᓴᓕᐅᕐᑎᓂᒃ ᐱᓯᒪᔪᓂᒃ ᐊᒻᒪᓗ 
ᐱᕙᓪᓕᐊᔪᓕᕆᔨᒃᑯᓂᒃ ᐱᓇᓱᕝᕕᓕᓐᓂᒃ ᓯᕗᓪᓕᐅᑎᖓᓂᒃ ᐅᖃᐅᓯᕆᔭᐅᔪᓄᑦ ᐃᓄᑦᑎᑐᑦ 
ᐃᓕᓐᓂᐊᑎᑦᓯᒍᑎᐅᓲᓂᒃ. ᑐᑭᓯᑎᑕᐅᑦᓱᑎᒃ ᐃᓕᓐᓂᐊᕈᑎᑦᓭᑦ ᐃᓗᓕᖏᓐᓂᒃ ᐃᓕᓐᓂᐊᑎᑦᓯᔨᓄᑦ 
ᐊᑐᐃᓐᓇᕈᕐᑎᑕᐅᓲᓂᒃ. 
ᐃᓕᓐᓂᐊᕈᑎᑦᓴᓕᐊᕕᓃᑦ ᓯᕗᓪᓕᐅᑎᖓᓄᑦ ᑐᖓᓕᐅᑎᖓᓄᓪᓗ ᐅᖃᐅᓯᐅᑉ ᐃᓕᓐᓂᐊᑎᑕᐅᕈᑎᑦᓴᖏᑦ 
ᐊᑐᐃᓐᓇᕈᓛᕐᑐᑦ ᐃᓕᓐᓂᐊᑎᑦᓯᔨᓄᑦ (ᐊᖓᔪᕐᖄᕆᔭᐅᔪᓄᓪᓗ) ᖃᕆᑕᐅᔭᒃᑯᑦ ᑕᑯᒋᐊᕐᕕᖓᓄᑦ ᒫᒻᓇ 
ᐋᕐᕿᓱᕐᑕᐅᔪᖅ. 
ᐊᒥᓱᐃᑦ ᐊᑐᕋᑦᓭᑦ ᑕᑯᑦᓴᐅᑎᑕᐅᔪᑦ ᑭᒡᒐᑐᕐᑎᓄᑦ, ᐅᖃᐅᓯᓕᕆᓃᑦ ᒪᓕᒐᖏᑦ ᓄᐃᑕᐅᔪᕕᓃᑦ ᐱᓇᓱᐊᖃᑎᖃᕐᓱᑎᒃ 
ᒍᐃᒍᐃᑎᑐᑦ ᐅᖃᐅᓯᓕᕆᔨᒻᒥᒃ ᓄᐃᑕᑎᑕᐅᔪᕕᓂᖅ. ᑖᒃᑯᐊ ᒪᓕᒉᑦ ᐊᑐᕐᑕᐅᖃᑦᑕᓂᐊᕐᑐᑦ ᐱᕈᕐᐸᓕᐊᒐᓱᐊᕐᓂᒧᑦ 
ᑐᕌᒍᑎᐅᒐᓱᐊᕐᓗᑎᑦ ᐅᖃᐅᓯᕐᒥᒃ ᓯᕗᓪᓕᐹᒥᒃ ᑐᖓᓕᐊᓂᓪᓗ ᐃᓄᑦᑎᑐᑦ ᐃᓕᓐᓂᐊᑐᓄᑦ.  

ᐃᓕᓐᓂᐊᓂᕐᒥᒃ ᑭᒡᒐᑐᕐᑏᑦ ᑐᓴᕐᑎᑕᐅᔪᕕᓃᑦ ᒫᓐᓇᐅᔪᖅ ᓯᕗᓂᕐᒥᓗ ᐊᑑᑎᔭᐅᓛᕐᑐᓂᒃ ᓴᓇᔭᐅᓃᑦ ᒥᑦᓵᓄᑦ, 
ᐃᓪᓗᓕᐅᕐᓃᑦ, ᐃᓕᓐᓂᐊᕖᑦ ᓴᓇᔭᐅᓂᖏᑦ ᐊᒻᒪᓗ ᐃᓚᒋᐊᕐᑕᐅᓂᖏᑦ, ᐃᓚᐅᑎᓪᓗᒋᑦ ᐱᖁᑎᖃᐅᑏᑦ ᐊᒻᒪᓗ 
ᐅᓯᑲᑦᑕᐅᑎᖃᐅᑎᑦᓭᑦ. 
ᐱᓇᓱᐊᕐᑕᐅᖏᓐᓇᑐᑦ ᒪᑯᐊ: 

o ᑰᑦᔪᐊᒥ ᐃᓪᓗᓭᑦ ᑲᖏᕐᓱᔪᐊᒥ ᓴᓪᓗᓂᓪᓗ  
o ᐃᓕᓐᓂᐊᕖᑦ ᐃᓚᒋᐊᕐᑕᐅᓂᖏᑦ ᓄᑕᐅᓯᓕᕐᑕᐅᓂᖏᓪᓗ ᓴᓪᓗᓂ 
o ᐃᓄᑦᔪᐊᒥ ᓄᑖᒥᒃ ᐃᓕᓐᓂᐊᕕᑦᓴᖓᑕ ᓴᓇᔭᐅᓂᖓ 

ᐱᓇᓱᐊᕐᑕᐅᓛᕐᑐᐃᑦ ᑐᑦᓯᕋᐅᑎᐅᓯᒪᔪᑦ ᑯᐯᒃᑯᑦ ᐃᓕᓐᓂᐊᓂᓕᕆᓂᒃᑯᑦ ᒥᓂᔅᑕᐅᕕᖓᑕ ᑐᕐᖃᑕᕐᕕᖏᓐᓄᑦ 
ᐃᓗᓕᖏᑦ: 

o ᐱᖁᑎᖃᐅᑎᑦᓴᖅ/ᐅᓯᑲᑦᑕᐅᑎᖃᐅᑎᑦᓴᖅ ᓴᓪᓗᓂ ᐊᑯᓕᕕᒻᒥᓗ 
o ᐃᓪᓗᐃᑦ ᓴᓪᓗᓂ, ᖁᐊᕐᑕᒥ, ᑲᖏᕐᓱᔪᐊᒥ, ᐳᕕᕐᓂᑐᒥ ᐊᒻᒪᓗ ᐃᓄᑦᔪᐊᒥ. 
o ᑲᖏᕐᓱᔪᐊᒥ ᒫᓐᓇᓯᐅᑎᑦᓴᓂᒃ ᖃᕆᐊᑦᓴᓂᒃ ᓴᓇᓂᖅ. ᑖᒃᑯᐊ ᐃᓪᓗᕈᕐᑎᑕᐅᒍᓐᓇᖃᑦᑕᓛᕐᑐᑦ, 

ᓅᑦᑎᑕᐅᒍᓐᓇᖃᑦᑕᓛᕐᓱᑎᓪᓗ ᓄᓇᓕᓐᓄᑦ ᐊᓯᐊᓄᑦ. 
o ᐃᓄᑦᔪᐊᒥ ᐃᓄᒻᒪᕇᑦ ᐃᓕᓐᓂᐊᕕᖓᑕ ᓇᔪᒐᖓᓂᒃ ᐃᓚᒋᐊᕆᓂᖅ 


